
Bimbapratibimbavadah

બિમ્બપ્રતિબિમ્બવાદઃ

પ્રકાશમાત્રં યત્પ્રોક્તં ભૈરવીયં પરં મહઃ ।
તત્ર સ્વતન્ત્રતામાત્રમધિકં પ્રવિવિચ્યતે॥ ૧॥
યઃ પ્રકાશઃ સ વિશ્વસ્ય પ્રકાશત્વં પ્રયચ્છતિ । (સર્વસ્ય)

ન ચ તદ્વ્યતિરેક્યસ્તિ વિશ્વં સદ્વાઽવભાસતે॥ ૨॥
અતોઽસૌ પરમેશાનઃ સ્વાત્મવ્યોમન્યનર્ગલઃ ।
ઇયતઃ સૃષ્ટિસંહારાડમ્બરસ્ય પ્રવર્તકઃ॥ ૩॥ (પ્રદર્શકઃ)

નિર્મલે મકુરે યદ્વદ્ભાન્તિ ભૂમિજલાદયઃ ।
અમિશ્રાસ્તદ્વદેકસ્મિંશ્ચિન્નાથે   વિશ્વવૃત્તયઃ॥ ૪॥
સદૃશં ભાતિ નયનદર્પણામ્બરવારિષુ ।
તથા હિ નિર્મલે રૂપે રૂપમેવાવભાસતે॥ ૫॥
પ્રચ્છન્નરાગિણીકાન્તપ્રતિબિમ્બિતસુન્દરમ્ ।
દર્પણં કુચકુમ્ભાભ્યાં સ્પૃશન્ત્યપિ ન તૃપ્યતિ॥ ૬॥
ન હિ સ્પર્શોઽસ્ય વિમલો રૂપમેવ તથા યતઃ ।
વૈમલ્યં ચાતિનિબિડમજાતીયૈકસઙ્ગતિઃ ॥ ૭॥
(નૈર્મલ્યં ચાતિનિવિડસજાતીયૈકસઙ્ગતિઃ )
સ્વસ્મિન્નભેદાદ્ભિન્નસ્ય દર્શનક્ષમતૈવ યા ।
અત્યક્તસ્વપ્રકાશસ્ય નૈર્મલ્યં તદ્ગુરૂદિતમ્॥ ૮॥
નૈર્મલ્યં મુખ્યમેતસ્ય સંવિન્નાથસ્ય સર્વતઃ । (મુખ્યમેકસ્ય)

અંશાંશિકાતઃ ક્વાપ્યન્યદ્વિમલં તત્તદિચ્છયા॥ ૯॥
ભાવાનાં યત્પ્રતીઘાતિ વપુર્માયાત્મકે હિ તત્ । (વપુર્માયાત્મકં )
તેષામેવાસ્તિ સદ્વિદ્યામયં ત્વપ્રતિઘાતકમ્॥ ૧૦॥
તદેવમુભયાકારમવભાસં પ્રકાશયન્ ।

બિમ્બપ્રતિબિમ્બવાદઃ

વિભાતિ વરદો બિમ્બપ્રતિબિમ્બતયાઽખિલે॥ ૧૧॥ (બિમ્બપ્રતિબિમ્બદૃશાખિલે)

યસ્ત્વાહ નેત્રતેજાંસિ  સ્વચ્છાત્પ્રતિફલન્ત્યલમ્ ।
વિપર્યસ્ય સ્વકં વક્ત્રં ગૃહ્ણન્તીતિ સ પૃચ્છ્યતે॥ ૧૨॥
દેહાદન્યત્ર યત્તેજસ્તદધિષ્ઠાતુરાત્મનઃ ।
તેનૈવ તેજસા જ્ઞત્વે કોર્થઃ સ્યાદ્દર્પણેન તુ॥ ૧૩॥ (કોઽર્થઃ)

વિપર્યસ્તૈસ્તુ તેજોભિર્ગ્રાહકાત્મત્વમાગતૈઃ ।
રૂપં દૃશ્યેત વદને નિજે ન મકુરાન્તરે॥ ૧૪॥
સ્વમુખે સ્પર્શવચ્ચૈતદ્રૂપં ભાયાન્મમેત્યલમ્ ।
ન ત્વસ્ય સ્પૃશ્યભિન્નસ્ય વેદ્યૈકાન્તસ્વરૂપિણઃ॥ ૧૫॥
રૂપસંસ્થાનમાત્રં તત્સ્પર્શગન્ધરસાદિભિઃ ।
ન્યગ્ભૂતૈરેવ તદ્યુક્તં વસ્તુ તત્પ્રતિબિમ્બિતમ્॥ ૧૬॥
ન્યગ્ભાવો ગ્રાહ્યતાભાવાત્તદભાવોઽપ્રમાણતઃ ।
સ ચાર્થસઙ્ગમાભાવાત્સોઽપ્યાદર્શેઽનવસ્થિતેઃ ॥ ૧૭॥
અત એવ ગુરુત્વાદિર્ધર્મો નૈતસ્ય ભાસતે । (લક્ષ્યતે)

નહ્યાદર્શે સંસ્થિતોઽસૌ તદ્દૃષ્ટૌ  સ ઉપાયકઃ॥ ૧૮॥
તસ્માત્તુ નૈષ ભેદેન યદ્ભાતિ તત ઉચ્યતે ।
આધારસ્તત્ર રૂપાયા દીપદૃક્સંવિદઃ ક્રમાત્॥ ૧૯॥ (તૂપાયા)

દીપચક્ષુર્વિબોધાનાં   કાઠિન્યાભાવતઃ પરમ્ ।
સર્વતશ્ચાપિ નૈર્મલ્યાન્ન વિભાદર્શવત્પૃથક્ ॥ ૨૦॥
એતચ્ચ દેવદેવેન દર્શિતં   બોધવૃદ્ધયે ।
મૂઢાનાં વસ્તુ ભવતિ તતોઽપ્યન્યત્ર નાપ્યલમ્॥ ૨૧॥
પ્રતીઘાતિ સ્વતન્ત્રં નો ન સ્થાય્યસ્થાયિ ચાપિ ન ।
સ્વચ્છસ્યૈવાથ કસ્યાપિ મહિમેતિ કૃપાલુના॥ ૨૨॥ (સ્વચ્છસ્યૈવૈષ)

ન દેશો નો રૂપં ન ચ સમયયોગો ન પરિમા
ન ચાન્યોન્યાસઙ્ગો  ન ચ તદપહાનિર્ન ઘટના । (ઘનતા)

ન ચાવસ્તુત્વં સ્યાન્ન ચ કિમપિ સારં નિજમિતિ
ધ્રુવં મોહઃ શામ્યેદિતિ નિરદિશદ્દર્પણવિધિઃ॥ ૨૩॥

॥ ઇતિ શ્રીમન્મહામાહેશ્વરાચાર્યાભિનવગુપ્તવિરચિતઃ
બિમ્બપ્રતિબિમ્બવાદઃ સમ્પૂર્ણઃ॥

શ્રીતન્ત્રાલોકે ત્રિતીયાહ્નિકાન્તર્ગતા શ્લોકાનિ ૧-૨૩

Note:

The text of the composition ‘Bimbapratibimbavada’ essentially

comprises of verses 1-23 of Abhinavagupta’s ‘Tantraloka, Ahnika-3’.

